
Cümhuriyyət hökuməti ictimai-si-
yasi həyatın digər sahələrində ol-
duğu kimi, müstəqil iqtisadiyyat 
quruculuğu və sosial sahədə də 
mühüm tədbirlər həyata keçirirdi. 
İstiqlalın görkəmli öndərləri olan 
M.Ə.Rəsulzadə, F.Xoyski, Ə.Top-
çubaşov və başqalarının sosial-iq-
tisadi baxışlarında elə bir  de-
mokratik cəmiyyətin qurulması 
nəzərdə tutulurdu ki, orada vətən-
daşlar arasında siyasi bərabərliyin 
bərqərar edilməsi ilə yanaşı, sosial 
ədalətsizlik də aradan götürülsün. 
“Fikri, milli və siyasi istiqlalların 
kökü iqtisadi istiqlaldır” (M.Ə.Rə-
sulzadə)  konsepsiyası Azərbay-
can Xalq Cümhuriyyətinin bütün 
fəaliyyəti dövründə daim  diqqət 
mərkəzində saxlanılırdı.
Azərbaycan Xalq Cümhuriyyəti-
nin iqtisadi platformasında mül-
kiyyət plüralizmi-dövlət mül-
kiyyəti, xüsüsi, şəxsi, səhmdar, 
bələdiyyə mülkiyyəti və digər 
mülkiyyət formalarının inkişafı 
üçün bərabər imkanlar yaradılma-
sı  nəzərdə tutulurdu.  
Bolşevizmdən fərqli olaraq, Cüm-
huriyyət liderləri fabrik, zavod, 
torpaq və digər əsas istehsal va-
sitələri üzərində xüsusi mülkiyyə-
ti rədd etmirdilər. Əksinə, hesab 
edirdilər ki, “bu cür mülkiyyəti 
tamamilə  aradan qaldırmaq in-
diki vəziyyətdə insanların şəxsi 
təşəbbüs qüvvətini zorakı olaraq 
aradan götürür”.
Eyni zamanda, xüsusi mülkiyyə-
tin miqyası müəyyənləşdirilir, bu 
işdə ifrata varmağın zərərli olduğu 
göstərilirdi. Qeyri-məhdud mül-
kiyyət hüququ və mənimsəmədə 
ifratçılıq xüsusi mülkiyyətin yox-
luğu qədər zərərli sayılırdı. 
“Hər bir əkinçi özünün əkib-biçə 
biləcəyi miqdarda torpağa sahib-
lik etməlidir!” prinsipini əsas gö-

türən Azərbaycan islahatçıları ge-
niş torpaqları ölü halında buraxan 
torpaq sahiblərinin mülkiyyət 
haqqını rədd edirdilər. Bu cür tor-
paq sahələri əvvəlki sahiblərindən 
alınıb, ikinçi vətəndaşlar arasında 
yenidən bölüşdürülməli idi. 
Azərbaycan Xalq Cümhuriyyətinin 
iqtisadi siyasətində nəzərdə tutu-
lurdu ki, xüsusi mülkiyyətin möv-
cudluğu mülkiyyətin tamamilə 
xırdalanmasına aparmamalıdır. 
Xüsusən də, fabrik və zavodların 
xırdalanması yolverilməz hesab 
edilirdi. 
Respublikanın iqtisadi qanunveri-
ciliyinə görə, dövlət mülkiyyətinə, 
qismən də bələdiyyə mülkiyyətinə 
“dövlətin sərvət və gəlir qaynağını 
təşkil edən yeraltı mədənlər”, həm-
çinin “dəmir yolu, işıq, su, teleqraf 
və sair bu kimi ümumi işlərə xid-
mət edən quruluşlar” daxil edilirdi.    
Azərbaycan Xalq Cümhuriyyəti-
nin aqrar proqramının əsasını aq-
rar islahatı haqqında Parlamentə 
təqdim olunmuş “Müsavat” frak-
siyasının və əkinçilik nazirliyinin 

mövqeyini əks etdirən qanun la-
yihələri təşkil edirdi. 
Göstərilən qanun layihələrinin hər 
ikisinin məqsədi, müəyyən fərqlə-
rinə baxmayaraq, torpaqsız və 
aztorpaqlı əhalini torpaqla təmin  
etmək idi. 
Həm də xüsusi torpaq mülkiyyəti-
ni ləğv etmək deyil, torpağı xüsusi 
mülkiyyətlə  elə istehlak normala-
rı üzrə  vermək nəzərdə tutulurdu 
ki, bir tərəfdən kənd əhalisini gə-
lirlərlə təmin etmək mümkün ol-
sun, digər tərəfdən istifadəsiz xü-
susi sahibkar torpaqları qalmasın. 
Mövcud olduğu 23 ay ərzində 
Cümhuriyyət hökuməti bir sıra 
cari təsərrüfat məsələlərinin həl-
lində mühüm  uğurlar qazanmış-
dı. Neft sənayesi ağır vəziyyətdən 
çıxarılmış, dağıdılmış Bakı-Ba-
tum neft kəməri bərpa olunmuş, 
Bakı-Culfa dəmir yolunun inşası 
davam etdirilmiş, Kür çayı üzə-
rində körpü salınmış, Azərbaycan 
dövlət Bankı yaradılmış, milli pul 
nişanları buraxılmış, Xəzər dəniz 
gəmiçiliyi inkişaf etdirilmişdi. 

Oktyabrın 2-də Bakı Dövlət Uni-
versitetində (BDU) Azərbaycan 
Respublikası Milli Məclisinin, 
Yeni Azərbaycan Partiyasının 
və BDU-nun birgə təşkilatçılı-
ğı ilə görkəmli dövlət xadimi, 
Əməkdar hüquqşünas, profes-
sor Murtuz Ələsgərovun ana-
dan olmasının 90 illik yubileyi 
münasibətilə “Azərbaycanda 
hüquq elminin müasir inkişaf 
istiqamətləri və tendensiyala-

rı” mövzusunda beynəlxalq el-
mi-praktiki konfrans keçirilib.
Konfransı açan BDU-nun rek-
toru, akademik Abel Məhər-
rəmov görkəmli professorun 
hüquq elmi sahəsindəki böyük 
xidmətlərindən bəhs edib. Bil-
dirilib ki, Murtuz Ələsgərovun 
həyatının böyük bir hissəsi Bakı 
Dövlət Universiteti ilə bağlı 
olub. Ona görə də universitetdə 
Murtuz Ələsgərovun yubileyi 
ilə bağlı yüksək səviyyəli kon-
fransın keçirilməsinin müstəs-
na əhəmiyyəti var: “Belə şəx-
siyyətlər xalqımız, millətimiz 
üçün böyük tapıntıdır. Murtuz 
Ələsgərov görkəmli ictimai-si-
yasi xadimlərdən biri idi. O, 
elm sahəsində, xüsusən hüquq 
elminin inkişafında çox böyük 
xidmətlər göstərmiş şəxsiyyət-
dir. Çoxsaylı qanunvericilik 
aktlarının işlənib hazırlanma-
sında, qəbul edilməsində bila-
vasitə iştirak edib. Eyni zaman-
da, müəllimlər müəllimi olan 
Murtuz Ələsgərov maarifçilik 
tariximizdə dərin izlər qoyub. 
Onun adı elmimizin, təhsilimi-
zin, dövlətçiliyimizin tarixinə 
qızıl hərflərlə yazılıb”.
Murtuz Ələsgərovun həyatı 
və fəaliyyəti barədə danışan 
akademik qeyd edib ki, o, hər 
zaman öz əqidəsinə sadiqli-
yi ilə seçilib. Hələ 29 yaşında 
Bakı Dövlət Universitetinin 
beynəlxalq hüquq kafedrasını 
yaradıb və ona rəhbərlik edib. 
Həmin kafedra bu gün də onun 
qoyduğu ənənələri davam etdi-
rir və zənginləşdirir.
Akademik bildirib ki, 1993-
1996-cı illərdə Bakı Dövlət Uni-
versitetinin rektoru olmuş Mur-
tuz Ələsgərov bu təhsil ocağının 
fəaliyyətinin təkmilləşdirilməsi 
sahəsində mühüm islahatların 

əsasını qoyub. Eyni zamanda, 
həmin dövrdə cərəyan edən 
mühüm ictimai-siyasi proseslər-
də də yaxından iştirak edib.
Böyük alim və istedadlı pe-
daqoq, görkəmli ictimai-siyasi 
xadim Murtuz Ələsgərovun 
şərəfli ömür yaşadığını vur-
ğulayan Milli Məclisin sədri 
Oqtay Əsədov deyib ki, bütün 
həyat və fəaliyyətini hüquq 
elminin inkişafına, gənc nəs-

lin təlim-tərbiyəsinə, müstəqil 
dövlətimizin qurulmasına, 
möhkəmlənməsinə və inkişa-
fına həsr edən bu böyük insan 
Azərbaycanın elm və ictimai-si-
yasi tarixində silinməz izlər qo-
yub. 
Azərbaycanda beynəlxalq 
hüquq nəzəriyyəsinin və mək-
təbinin yaradıcılarından biri 
olan Murtuz Ələsgərov bey-
nəlxalq hüquq sahəsində dok-
torluq dissertasiyası müdafiə 
etmiş və professor elmi adına 
layiq görülmüş ilk azərbaycanlı 
idi. 
Murtuz Ələsgərovun xidmət-
ləri dövlətimiz tərəfindən də 
yüksək qiymətləndirilib. Ulu 
öndər Heydər Əliyevin Fər-
manı ilə o, “İstiqlal” ordeninə 
layiq görülüb. Prezident İlham 
Əliyevin Sərəncamına əsasən, 
Murtuz Ələsgərov Azərbay-
canda hüquq elminin və təhsi-
linin inkişafında xidmətlərinə 
görə Azərbaycan Respublikası 
Prezidentinin fəxri diplomu ilə 
təltif edilib.
Azərbaycan Respublikası Baş 
nazirinin müavini, Yeni Azər-
baycan Partiyasının sədr müa-
vini - icra katibi Əli Əhmə-
dov görkəmli dövlət xadimi 
Murtuz Ələsgərovun böyük 
və şərəfli ömür yolu keçdiyini 
qeyd edib, onun Azərbaycan 
xalqının görkəmli ziyalılarının 
parlaq nümunəsi olduğunu 
bildirib. Baş nazirin müavini 
deyib: “O, Azərbaycan ziyalısı-
na malik keyfiyyətləri özündə 
birləşdirərək, ölkəmizin dövlət 
müstəqilliyi ideyaları uğrunda 
daim mübarizə aparıb, müstəqil 
dövlətçiliyimizin hüquqi əsas-
larının yaradılmasında yaxın-
dan iştirak edib. Onun bir alim, 
ziyalı kimi malik olduğu nüfuz 

xalq hərəkatının ictimai statu-
sunun yüksəlməsində mühüm 
rol oynayıb”.
Murtuz Ələsgərovun 90 illik 
yubileyinə həsr olunmuş bey-
nəlxalq konfransda iştirakın-
dan məmnunluğunu ifadə edən 
Rusiya Federasiyasının Əmək-
dar hüquqşünası, professor Re-
vol Valeyev isə Azərbaycanın 
görkəmli dövlət xadimi ilə bağ-
lı xatirələrindən danışıb. Mur-

tuz Ələsgərovun hüquq sahə-
sində zəngin biliklərə malik 
olduğunu söyləyən Revol Va-
leyev onunla beynəlxalq hüquq 
sahəsindəki fərqli problemləri 
müzakirə etdiklərini deyib.
Moskva Dövlət Universitetin-
dən gələn qonaqlar adından 
çıxış edən universitetin prorek-
toru, professor İqor Kotlobov-
ski Murtuz Ələsgərovun elmi 
fəaliyyətinə geniş nəzər salıb. 
Qeyd edib ki, həyatının böyük 
bir hissəsi Bakı Dövlət Univer-
sitetinə bağlı olan Murtuz Ələs-
gərov yüksək ixtisaslı kadrların 
hazırlanmasına hər zaman xü-
susi diqqət yetirib.
Bildirilib ki, Murtuz Ələsgərov 
Azərbaycan və Rusiya parla-
mentləri arasında əməkdaşlı-
ğın genişləndirilməsində də 
yaxın dan iştirakına,  ölkələri-
miz ara sında dostluğun və 
əmək  daşlığın möhkəmlənməsi 
sahəsin dəki xidmətlərinə görə 
Rusiya Federasiyasının "Dost-
luq" ordeni ilə təltif olunub.
Konfransda, həmçinin Azər-
baycan Respublikası Preziden-
tinin ictimai-siyasi məsələlər 
üzrə köməkçisi Əli Həsənov, 
Azərbaycan Respublikası Kons-
titusiya Məhkəməsinin sədri 
Fərhad Abdullayev, Ukrayna-
lı professor Leonid Timçenko, 
Gürcüstan Elmlər akademiyası-
nın həqiqi üzvü, akademik Le-
van Aleksidze də M.Ələsgərov-
la bağlı xatirələrini bölüşüb.  
Murtuz Ələsgərov adına adlı 
təqaüdçü, hüquq fakültəsinin 
4-cü kurs tələbəsi Əkbər Əliyev 
belə bir görkəmli şəxsiyyətin 
adını daşıyan təqaüdə layiq gö-
rülməsindən qürur hissi duy-
duğunu ifadə edib.
Konfrans işini bölmə iclasları 
ilə davam etdirib.

AZƏRTAC xəbər verir ki, Lon-
donun ICE (“InterContinental 
Exchange Futures”) birjasında 
“Brent” markalı neftin bir barre-
linin qiyməti 0,09 dollar artaraq 
85,07 dollar, Nyu-Yorkun NY-
MEX (“New York Mercantile Ex-
change”) birjasında “Light” mar-
kalı neftin bir barrelinin qiyməti 
isə 0,31 dollar bahalaşaraq 75,61 
dollar olub.
Azərbaycan neftinin qiyməti son 
4 ilin maksimumuna yüksəlib.
“Azeri Light” markalı neftin bir 
barrelinin qiyməti 1,16 dollar 
bahalaşaraq 85,94 dollar təşkil 
edib. Azərbaycan neftinin bir 
barreli sonuncu dəfə 2014-cü 
ilin noyabrında 85 dollardan 
baha satılıb.
Qeyd edək ki, “Azeri Light”ın 
bir barrelinin qiyməti 2001-
ci ilin dekabrında minimuma 
enərək 19,15 dollar, 2008-ci ilin 
iyulunda isə maksimuma çata-
raq 149,66 dollar olub.
“Brent” markalı neftin bir bar-
relinin qiyməti son 4 ilin maksi-
mumuna çatıb.
“Qara qızıl”ın qiyməti Çin 
şirkətlərinin ABŞ-ın İrana qarşı 
tətbiq edəcəyi sanksiyaların iş-
tirakçısı olacağı ilə bağlı çıxan 
xəbərlər fonunda yüksəlir.
Londonun ICE birjasında 
“Brent” markalı neftin bir bar-
relinin qiyməti 85,18 dollara-

dək bahalaşaraq, 2004-cü ilin 
noyabrından etibarən ən yük-
sək səviyyəyə çatıb. “Brent” 
qiyməti əvvəlki həftə ilə müqa-
yisədə 3 faiz bahalaşıb və mak-
simum səviyyəyə, yəni 85,41 
dollar/barrelədək artıb.
“Light” markalı neftin bir bar-
relinin qiyməti isə Nyu-Yorkun 
NYMEX birjasında 3,2 faiz artaraq 
75,65 dollara çatıb və son 4 ildə ən 
yüksək səviyyəyə yüksəlib.
Xam neftin qiymətindəki sıç-
rayışda Çinin neft-qaz nəhəngi 
“Sinopec” şirkətinin, eləcə də 
“China Petroleum” and Che-
mical Corporation”un İrandan 
aldıqları neftin həcmini iki dəfə 
azaldacaqlarına dair qərarları 
əsas rol oynayıb.
Analitiklərin fikrincə, bazar bu 
qərarı dünyanın ən böyük neft 
istehlakçılarından biri olan Çi-

nin ABŞ-ın İrana qarşı sank-
siyalarına riayət edəcəyi kimi 
qiymətləndirib.
Bundan əlavə, ABŞ-Kana-
da-Meksikanın yeni ticarət ra-
zılaşmasının rəsmi Vaşinqto-
nun poladın qiymətinə tətbiq 
etdiyi vergiyə təsirsiz olduğu 
bildirilir.
“Bank of America”nın analizinə 
əsasən, Kanada və Meksikadan 
idxal olunan polada 25 faiz vergi 
tətbiq edilməsi ABŞ neft istehsa-
lı və ixracında əsas regionlardan 
olan Permian hövzəsində yeni 
boru kəməri təchizatına mənfi 
təsir göstərəcək.
Qeyd edək ki, hazırda “Brent” 
markalı neftin bir barreli Lon-
donun ICE birjasında 85,11 dol-
lara, “Light” neftinin bir barreli 
isə Nyu-Yorkun NYMEX birja-
sında 75,68 dollara alıcı axtarır.


